
Можа на пачатак нешта - з тае праўды, у 
якой праўдзівасці ніколькі не сумняваюся: 
нарадзілася я 22 гады таму назад ў вёсцы, што  
мне здаецца называецца надта ж прыгожа — 
Мора, гэта на нашай Беласточчыне. 

Калі б я магла выбіраць час і месца 
нараджэння, выбрала б тыя самыя, пра якія 
калісьці вырашыла цудоўная, бо па-свойму 
беспамылковая пара: яна — Натура, ён — 
Выпадак. Мяркую, што гэтая самая пара мачала 
пальцы ў запапачаткаванні майго пісання. Бо 
захварэла я, трапіла ў шпіталь і напісала 
бацькам ліст вершам. Было гэта даўно (мела я 
тады каля 12 год) і я нават не ведаю, чаму якраз 
вершам... 

...I думаю. Выдумала я сабе, напрыклад, 
што маё пісанне — гэта нараканне на свет, а 
дакладнёй — асуджэнне яго, значыць, таксама і 
людзей, у тым і самой сябе. Што ён такі, які 
ёсць, і такі ён — не падабаецца мне. Нязмерна 
мне прыкра, што я не ведаю, што маю зрабіць. 
каб ён быў лепшы. 

Пэўна не хапае мне ведаў. Але я вучуся на 
трэцім годзе дашкольнай педагогікі ў філіяле 
Варшаўскяга універсітэта ў Беластоку, і там  
даведваюся з разнастайных крыніц пра тое, як 
выхоўваць дзіця з немаўляці, каб з большай 
упэўненасцю на ўдачу даручыць яму несці 
Гісторыю. 



Вядома, не кожны верш — гэта скарга. 
Асабліва ў тых ранейшых (першы раздзел) 
можна, мне здаецца, заўважыць радасць і нават 
веру. Хацела б я верыць так, як калісьці, маючы 
15-16 год, і жадала б я, каб мае вершы былі 
лепшыя, чым яны ёсць. Гэтага буду хацець 
датуль, пакуль буду пісаць. 

А з маім пісаннем то так: вершы , 
асаджваюць навокал мяне і змушаюць 
выбіраць. Выбар жа надта цяжкі, бо сярод іх 
безлічы ёсць многа такіх, якія трэба адкінуць. 
Таму іменна верш у моманце яго запісвання 
есць светам ламінуючым нада мною. Але я 
знаходжуся ў ім. Вельмі цешылася б я, калі б 
ведала, што ў гэтых вершах, якія я паспела 
запісаць, Чытач знайшоў частачку сябе, для 
сябе. 

Іра Баравік 
 

ЗАЙГРАЎ ВЕЦЕР 
 

прысвячаю маім бацькам 
Зайграў мне вецер 
тую песню 
што ля калыскі 
хтосьці ўчора спяваў 
 
Памяць добрая зазвінела 
серабрыста-залаціста 
над далёкім дзіцячым парогам 
 
праўда мяне так паспешна 
заняў гарадскі пот 
прытворна без сукоў 
рукі будучыні 
 
так я ўлезла 
як свіння ў калужы 
бакавых дарог гаворыце 
бываюць горшыя 
 
скепшчылася ваша дачка 
і гутаркі дарослых людзей 
пакінуўшы хлеб дзіцячы 
мгляцца 
 
і шырока трэба ногі паставіць 
каб устаяць 
 



Зайграў мне вецер 
тую песню 
 
я над калыокай сінявокай 
не зацягну пад неба 
высокім голасам птушкі 
з-за акна 

 
 
 
 
 
 
 
 
 
 
 
 
 
I 
 

ДЗЕЦІ САЛАЎІНАГА СПЕВУ 



СПЕЎ САЛАЎЯ 
 

А сёння 
над ранкам 
птушкі мяне разбудзілі 
салавей 
сваім спевам 
серабрыстым 
усё 
перадаў 
і шум лясоў 
і спёку поля 
і смех дзіцяці 
і пах кветак 
блакітнае неба 
спяваў 
так прыгожа 
так чыста 
як быццам 
гэта 
Шапэн 
сеў і паклаў 
рукі на клавішы 

ХВІЛІНА 
 

Задрыжала хвіліна 
На навінах шчаслівых 
Снаваўся павук 
Залаціста пераліваецца 
Ў кроплях 
Цёплых уздыхах 
Шэптам 
Ціхуткай дабраты 
Насыціліся сцены 
Высокіх стаўбоў 
Паветра 
Косы воблакаў 
Дастойна плылі 
Праз карону неба 
Ва ўрачыстай 
Цішы 
Растопленыя вочы 
У тысячах сонцаў 
Цэлага свету 
Як мембрана 
Зазвінеў пралятаючы 
Праз не-свет 
Самалёт 
Палоска дыму 
Памаленыку 
Расплываецца 
Далёка 
Далёка 



За светам з паветра 
I за шчасцем 
Пачуўся востры 
Сігнал поезда 
З таго 
боку 
рэчаіснасці 

БУДЗЕ ЖНІВО 
 

Каласы 
цяжка кладуцца на зямлю 
Хутка 
будуць стаяць снапы акуратна 
Каса 
заблішчыць ў жыце каласістым 
Яна 
роўненыка ўсё збожжа скосіць 
Поле 
астанецца пустое ціхае чыстае 
Вецер 
ў каласах не загуляе 
Дождж 
ў каласах не зашуміць 
Пот 
салёны ўвойдзе ў землю 
Хлеб 
затое будзе для ўсіх 



А ДОЖДЖ БЯЖЫЦЬ 
 
Ён 

бег усё 
бег 
крок за крокам 
наперад 

наперад 
Ён бег 

Дождж 
ішоў усё 

ішоў 
кропля за кропляй 

З гары 
да нізу 

Ён бег 
Затрымаўся 

пахіліўся 
I цяжка 

грудзі 
танцуюць усё 

танцуюць 
Раз угару 

раз уніз 
Дождж ішоў 

ўсё ішоў 
кропля 

за кропляй 
Кланялася зямлі 

Пабеглі бягом 

і хутка 
і хутка 
малыя ручаі 



* * * 
 

Гэта было 
такое маленькае 
такое бездапаможнае 
знайшла пад мохам 
гэта было 
ласкавым 
такое лёгкае 
і дзіўна незразумелае 
знайшла яго 
але трымаць ў руках чаго 
не мела 
такое гэта 
было 
маленькае 

* * * 
 

Нарадзілася першае жоўтае 
лісцё 
сумнае цяжка 
і паляцела ўніз 
на чорную зямлю 
 
белыя ночы марозныя 
холадам сціскаюць сэрца 
беднае сэрца 
адкрытае 
 
разбяру тваё сэрца 
на кусочкі як лета 
і астанецца 
сумная восень  
холад зімы 
жоўтае лісцё 
сухія дрэвы 



РАЗАМ ПОЙДЗЕМ 
 

Да сонца 
Млечным шляхам 
ноччу 
у хмарах цёмных 
у воблаках залацістых 
днём 
пойдзем разам 
з песняю вясёлай 
ў сэрцы 
ісці далінамі 
ў кветках 
будзем разам 
адкрываць кілішкі 
шчасця 
і чашы горычы 
адважна 
выпіваць да дна 
будзем блудзіць 
а там 
дзе ў бяздоннях 
яснейшая пляма  
там пойдзем 
разам 
трымаючыся за рукі 
сяброўка 
разам 
дружба 
вызваляе ад граніц 

для дружбы 
граніц няма 



ВЕСНАВЫ ДОЖДЖ 
 

Як гэта 
ўсё 
раптам 
сталася 
Яшчэ 
перад 
мінуткай 
сонейка 
ззяла 
Аж тут 
ні з таго 
ні з сяго 
дождж 
Спачатку 
малы 
краплісты 
пасля 
ўсё большы 
і большы 
Засланіла 
свет 
дажджавая 
радзюжка 
На твары 
кроплі дажджу 
па шыі цякуць 
па барадзе 
А дождж 

прыемны 
цёплы 
веснавы 



ЖЫЦЦЁ і ЖЫЦЬ 
 

Жыццё 
гэта надзея 
жыць 
гэта значыць верыць 

У што? 
Жыццё 
гэта прамінанне 
жыць 
гэта значыць цярпець 

За грахі якія? 
замала 
замнога 
ўсё роўна 
Жыццё 
гэта людзі 
жыць 
гэта значыць адчуваць 
сумаваць ці не чакаць 
Жыццё 
гэта клопаты 
жыць 
гэта значыць ваяваць 
за кожную хвіліну 
Жыццё 
гэта абман 
а жыць 
гэта значыць верыць 

У што? 

КРЫК 
 

Хочацца крычаць 
супраць 
цэлага свету 
Голасна 
з усіх сіл 
закрычаць 
засланіць 
расшыраныя здзіўленнем 
вочы 
Крычаць 
каб паверыць 
У праўду 
Крычаць 
каб паверыць 
у чалавека 
Крык 
здаецца такі 
магутны 
разрывае грудзі 
з сілай такой 
што чуваць 
яго ўсюды павінна 
аказаўся ціхім 
маленькім 
сіл яму не хапае 
не пераступіць 
няпраўды 
А можа 



Крычу 
яшчэ галасней 
Крык трывожны 
з грудзей 
вырываецца 
Ці чуваць яго? 

ВЯРНУЎСЯ 
 

Гаварылі табе 
хопіць спыніся 
Не туды пайшоў 
блудзіш 

блудзіш 
а ты не слухаў 
быццам аглох 
урэшце адказаў 
у мяне свае 

дарогі 
Вы іх не блытайце 
Крыкнуў 
голасу крыўдай і 
злосцю недавер'я налітым 
I мы больш нічога 
не гаварылі 



* * * 
 
зазванілі куранты 
закрычалі і разам 
з крыкам 

ты вярнуўся 
ціха 

і сказаў тры словы 
Я памыліўся 
Прабачце 
 
. . . . . . . . 

 
Ты адважны 

ЧАМУ ВЯСНОЙ? 
 

памяці маёй бабулі 
 
Чаму якраз цяпер 
калі вясна 
і птушкі 
і кветкі 
чаму не восенню плакучай 
меланхалійнай невясёлай 

Чаму? 
Каму паскардзіцца... няма 
вясна смяецца незалежна 
а вочы гаснуць памаленьку 
і няспынна 
сэрца тонка крычыць 

Чаму? 
Чаму якраз цяпер 
прарвалася містэрыя 
павука 
і ніткі адзінока жаласна 
Хістаюцца на бакі 
што гэта за стралок 
умелы трапна 
вясной якраз 
радасці душы няма 
лёгкім паветрам поўным 
запахаў цудоўных 
так цяжка дыхаць грудзям 
напаўняць яшчэ раз 



Чаму? 
Чаму вясной такой прыгажуняй 
калі сады цвітуць 
калі глядзець 
як роўненька нясмела тычачка 
з-за доўгіх веек 
пялёстак белых 
выглядае 
чаму якраз цяпер 
і паскардзіцца няма каму 

Чаму? 

 
 
 
 
 
 
 
 
 
 
 
 
 
 
 

II 
 

А ЧАС — СУДДЗЯ НЯСТОМНЫ 



* * * 
 

гонкі на скорасць 
я прайграла 
з ветрам 
 
але на голас 
прайграла рэха 
было заўсёды за мною 
пад цяжарам 
мінулых секунд 
 
на вернасць змагання 
паказаў мяне цень 
мой 
толькі 
на што я іграю. 

АДНО ІМГНЕННЕ 
 

моцна забалела 
думала 

лізну неба 
да жывога 
сказаць каму 
не паверыць 
па мінуце 
мне не верыцца 
а забалела 
думала 

лізну неба 



* * * 
 

я знаю 
абсалютна ўпэўнена 
ў адной толькі рэчы 
цень мой заўсёды верны 
 
ідзе за мною 
ад нараджэння 
мы нарадзідіся разам 
і праз жыццё 

да смерці 
таксама разам 
я ўдзячна яму 
за ўпэўненасць 

* * * 
 

я нічога больш не хачу 
толькі сагрэй 
мае рукі 
 
я нічога больш не хачу 
толькі няхай 
сняжынка на вейку ўпаўшая 
не ўмірае ў ваду нявінна 
 
няхай мой прыгодны малы 
не плача балюча 
і не крычыць 
я не хачу разводу 
 
і няхай маладая дзяўчына 
за белымі дзвярыма 
з белым тварам і вузкімі рукамі 
не плача за ўцякаючым 
з тонкага цела жыццём 
 
я нічога больш не хачу 
толькі 
каб не гаварыў ніхто 
як я ненавіджу 
каб ніхто нікому ног не падстаўляў 
гаварыўшы 
жарты жарты 
 
я нічога больш не хачу 
толькі сагрэй мяне 



* * * 
 

сумую 
кожным кусочкам цела 
 
кожная мая частка 
выцягвае доўгую шыю 
хацеўшы ляцець 
 
заслухана 
ў прылівы 
стаю ля пустога акна 
 
цесна 

душна 
холадна 

 
кладу 
дрыжачыя цені рук 
лёккія губы 
што купаліся ў расе 
заранкавых 
думак пра добрае каханне 
кладу 
няпісаную мову сэрца 
(верабей ў клетцы) 
босыя ногі з пясчанай дарогі 
 
кладу 
кветкі тканыя зімою 

чорную ноч 
белы снег 
 
кладу 
крылам ветру добрай ночы 
 
бела-гібкія парусікі 
выплываюць 
удалых ветраў 



* * * 
 

на тваім сэрцы 
трэба павесіць медаль 
за вялікае каханне 
 
на тонкай нітачцы 
я іду ў тваё шчасце 
 
пераглядаюся 
у люстрах тваіх 
 
бягуць 
даражэй золата 
уцякагоць 
мінуты 
 
радасць астаецца 
з апошнім пацалункам 
на тваіх губах 
 
ты малы 
вялікія ўспаміны, 
далёка 
ад зорак неба поўнае 
ад суму сэрца гнецца 
 
кароткія рукі 
 
бяссільна 
начамі сніцца 
тваё поўнае слоў маўчанне 

* * * 
 

твае позіркі 
як дарагія сэрцу каралікі 
наніжу на нітку 
як каштоўныя каменні 
што загадваюць не ведаць чаму 
верыць сабе 
 
твае рукі 
намаляваць бы 
я ў іх мешчуся 
такая маленькая крышынка 
 
твой цёплы куточак на шыі 
схаваю ў сваю вечную кішэню 
у мяне на радасць 
многа ўсялякіх кішэняў 
толькі некаторыя 
поўныя 
папярэднімі смеццямі 
сёння гавару 
барахло 



* * * 
 

у маміных валасах 
першае серабро 
паклаліся гады на галаву 
бабіным летам 
 
гэта ўжо восень 
 
ты мама багатая 
выраслі ў садку 
твае яблыкі 
 
помніш 
не так даўно 
ты не ўмела і цёпла 
спявала першую калыханку 
 
была вясна 
 
каб ніколі ўжо 
горкі дождж не расіў 
дарагіх вачэй 
каб ніколі ўжо 
вецер злавесна 
не гасіў твайго агню 
 
каб ніколі ніколі 
грудзі не расшыраліся 
ад неспакойнага стукання сэрца 

ў серабрыстых валасах 
ёсць і мая 
так званая 
доля 



АДЫШЛО 
 

Я не чула 
як нешта адышло 
я яго 
назваць не паспела 
але дзіўна пустое 
месца 
расшырылася ў мяне 
а яно адышло 
на ценях 
звонкіх галасоў 
сярэбраных птушак 
і дзіўна ціхае 
месца 
раскалыхалася ў мяне 
 
далёкім рэхам кліча 
і я захварэла пахмурна 
а хваробы 
назваць не магу 

* * * 
 

пачатах зусім нявінны 
некралогі 
прозвішчы сяброў 
з дзяцінства і маладых год 
непрыкметна 
цяжка б'е сэрца на лесвіцы 
непрыкметна 
рука з лыжкай працягнутая 
дрыжыць  
упарта дрыжыць 
аднолькава 
і грудзям паветра мала 
і ногі цяжка свінцовыя 
між светам і вачыма 
шкляная шыба 
кладуцца думкі не так 
усё не так 
а прасторы шырокія 
звужаюцца раптам 
нечакана 



* * * 
 

Завялі кветкі 
чаму не цвітуць вечна 
скончылася каханне 
чаму не вечнае? 
 
даляцеў ты 
як птушка восенню 
далёка 
далёка 
які быў жаль 
 
дні 
як кроплі дажджу 
беглі 
беглі 
 
забыла 
забыла 
твае вочы 
твой нос і губы 
раз прысніўся мне ты 
 
гэта быў сон 
ты далёка 
а рукі кароткія 
 
начамі 
ах 

начамі 
да падушкі прытулілася 
адзін смех 
плылі дні 
 
мы спаткаліся 
дажджом плакала неба 
шукала я 
радасці 
баяўшыся праўды 
пустых кішэняў 
 
Вечная Дарога 
адзін прыпынак два тры 
пройдуць гады 
буду ісці пустыняй 
заўсёды пад вецер 
злавесны вецер 



 
 
 
 
 
 
 
 
 
 
 
 
 
 
 
 
 
 

III 
 

ТРЫЗНЕННІ 

* * * 
 

хтосьці гаварыў што не трэба 
каб сэрца даўжэла ад непакою 
 
на дарозе радком пытальнікі 
 
хтосьці гаварыў што не трэба 
кахання няньчыць вачыма 
пытальнікі падбеглі да вачэй 
 
пакланіцца перад табой 
магутная Ноч-Пані 
 
ты пераплываеш цераз мяне 
цёмнай цяжарнасцю бязлікіх рук 
і ўцёкаў у змаўкненне вачэй 
не прысылаеш. 
 
пытальнікі зноў драпежна 
ўзялі мяне ў няволю 



* * * 
 

ўсё снегам прысыпала 
я як стойкасць 
не чуўшы асядляючага ветру 
на галаве назбіралася 
карона пушыстага снегу 
зрабіўся па нейкім часе 
спежны чалавек 
снег падаў 
прыйшлі дзеці з санкамі 
не пашкадавалі 
вугалькоў на вочы 
морквы на нос 
замярзала 
адкінула злосна снег 
з грудзей рук галавы 
расчараваныя 
перапалоханыя дзеці 
уцяклі ад нечаканасці 

ПОМНІШ 
 

а паспрабуй быць учарашнім 
аглядаць куксы дамоў 
адзінокіх у сваім вандраванні 
да быўшага за кратамі неба 
і вачэй нідзе не падзець 
 
быць ранкам перад усходам сонца 
поўднем без дыхання 
ў запалоханых грудзях 
змярканнем хістаючымся 
на стомленых да смерці нагах 
 
паспрабуй быць далёкім учарашнім 
глядзеўшы на сённяшняе неба 
воблачка белага мокрая лябёдка 
бясшумна пасоўваецца па спакойнай 

гладзі 
ці ты прыпадкам не забыў 



* * * 
 

шкадуеш мільёнамі 
і што ж тут зробяць яны 
ўспамінаеш рукамі цёплымі 
і сном тужлівым 
дасягаеш да неба 
вялікімі вачыма сляпога 
 
пералом адбываецца 
ў час апошняга крыку паўночы 
і адцвіўшыя дрэвы 
ломіш на ацяпленне зімы 
дым уцякае праз пальцы 
кароткім жыццём хвілін 
незаўважна 
попелам мараў 
час шкадавання 
час успамінання 

ВОБРАЗЫ 
 

Плакала 
загубіўшы дарогу 
над цяжкай доляй 

Чалавека 
 
Пасцель белая 
сцены белыя 
белыя дзверы 
Чалавек 
 
піць піць піць 
просяць Губы. 
чаму якраз Я 
 
Не не магу 
 
не не хачу 
ўміраць 
 
Збудую новы Дзень 
з бурштыновымі вокнамі 
 
Закінула мяшок на плечы 
та-а-а-кі цяжкі 
сіл мала 

яшчэ раз закінуць  



* * * 
 

Стаю ў цёлным куточку 
падглядаю 
з непакоем 
падслухоўваю 
 
круціцца дзень і ноч 
сонца і месяц зліваюцца 
з-за акна хтосьці смяецца 
недалёка хтосьці плача 
хтосьці ўздыхнуў 
праходзіўшы міма 
рамантык адцвіўшага стагоддзя 
 
ўжо ноч 
многа людзей пакінула 
свае цёмныя куточкі 
а я стаю ў сваім 
як злодзей 

ТРЫЗНЕННЕ 
 

Не ашчаслівіш 
шчаслівых да канца 
абсалютна 
 
Эх ты жаль 
і ты горыч вогненная 
што стаіш на дарозе 
пусці 

пуста 
Пібы пуста 
сцвярджэнне 
 
А неба так высока 
плюнь на неба 
а там мары 
 
Зноў дарога 
не плач маленькая 
ты разбіла каленца 

ой баліць 
Не плач перастань 
ужо не баліць 
Смяецца 
ямачкі на шчочках 
дзяўчынка гады чатыры 
тклівасць 
 
Адзін чорт знае 
навошта абагульненне 



* * * 
 

Вечарам 
праціснутым скрозь зубы 
калі і месяц 
не хацеў прыйсці 
з ласкі сваёй 
і такі надуты 
быў да канца 
значыць 
вечар быццам 
скрозь зубы непатрэбны 
 
Тады першы раз 
закукавала зязюля 
і трэба было мець грошы 
кінуць за вокны 
ці ў роў 
 
Дрэвы хацелі плакаць 
што так доўга 
няма вясны 
 
Такім вечарам 
самаабяцанні скрозь зубы 
адыходзяць 
у тонкую справядлівасць 
маўчання 

БЕСПАВАРОТЛІВАСЦЬ 
 

драпежныя стаялі дрэвы 
выставіўшы сухія галіны 
рукі драпежных людзей 
 
нарадзілася 
першыя жаўтаперыя лісткі 
асеннія птушкі 
сядаюць на дрэвах 
час задумы 
над 
мінуты што праплываюць 
ў зялёныя краі ўспамінаў 
толькі 
ціха на пальцах 
крычаўшы крыжам жураўлёў 
вяровачкі баб'яга лета 
путаюць меланхоліяй ногі 
і вочы загарняюць у сумнасць 
 
дрэвы мякка ўгінаюцца 
пад смяюшчыміся іскрамі снегам 
час задумы над. 



* * * 
 
Часамі мой бацька як паэт гаворыць 
тое збожжа пад лесам 
ляжыць як пасцель 
 
бачыла 
як каласы ўвагнуліся 
як кладуцца цяжка на зямлю 
многа 
людзей 
штодзень 
пахіляе галовы 
 
была я пад лесам 
падымала каласы 
доўга 
так 
доўга 
(ці прыпадкам не цэлае жыццё) 
хісталіся на ветры 
задуменна 

кланяліся 
да зямлі 

балюча глядзець 
 
жыццё 

сцяжынка толькі 
мяжа толькі 

ў збожжы 

чалавек 
не падыме 

ўсіх каласоў 
што любяць зямлю 

уздымае і пахіляе 
ломіць і лечыць 
 
бацька гаворыць 
сярэдні ўраджай. 



ВЯСЁЛКА 
 
як коратка жывуць словы 
 
я нядаўна бачыла вясёлку 
яе цудоўнасць 
чалавек бедны ў слова 
(яна паўкругам стаіць над галавой 
як вароты да шчасця 
да раю 
ад зямлі бягуць колеры 
на радасную сустрэчу 
радуга расце ў сілу 

прыгажэе 
магутнее) 

 
душа 

сэрца 
вочы 

любуюцца 
 
я ішла 
замкнёныя вочы 
абняць цэлы свет 
спяваюць 
крычаць 
 
ў захапленні 

маўчала 
(колеры 

разыходзяцца 
бледныя рукі выцягваюць 

  пальцы 
яны былі жылі) 
 
твае словы як вясёлка 
ты як неба 
хто ссылае дождж на мае вокны 



* * * 
 
Відаць не ўмею ўжо маліцца 
калі ты не прыйшоў 
 
помню 
(я была малая) 
мама ў царкву завяла 
бацюшка гаварыў 
прыемна 
(я нічога не разумела) 
хор спяваў высока 
быццам добрыя 
сінявокія белагаловыя ангелы 
зышлі з неба 
каб мне песні спяваць 
 
я 

была 
ў 

небе 
 
няма ангелаў 
попелам пакрыўся 
свет дзіцячых думак 
мараў 
малога чалавека 
 
няпраўда 
што бліскучыя паперкі 
на цукерках 
гэта золата 

ТАНЕЦ 
 

дзікія вочы за павекамі 
ляцяць зорным шляхам 
хочуць прысесці ў кампанію 
нехалтуры бляску 
як на кветцы 
шукаючы нектару салодкага 
прысядае пчала 
 
на пачатку 
ён змяў пчалу двума пальцамі 
а пасля ашаламеўшы 
глядзеў як аграмнее рука 
 
явы-сну рэчаіснасць 
цераз шкляныя сцены 
набліжаецца аддаляецца 
ў нечаканым павольным такце 
і падаюць за краявідам 
зялёна-недаспелыя падараванні 
і танцуюць 
 
ляцеўшы зорным шляхам 
так цяжка ўбачыць мурашку 



ГУТАРКА З НІКІМ ЦІ ЗАСЛАНЕННЕ 
 

не ведаю 
адкуль гэта 
у цябе 
адкуль у мяне 
не ведаю адкуль 
 
драма 
было тры Асобы 
а можа і больш 
акцыя 
стаіць сцяна 
адна асоба 
а над сцяной 
сінявокі анёлак 
сцяны прадаўжэнне 
другая асоба 
усё гэта Бессэнсоўнасць 
горка і іранічна 
трэцяя асоба 
 
не ўдалося 
адным словам 
мела быць трагедыя 
амаль антычная 
 
ці хто бачыў 
як плача певень 
я бачыла 

і не хвалюся гэта праўда 
 
быў шнурок стары 
шкада новага 
і слухая галя 
чаму гавораць 
павесіць на сухой галлі 
 
не разумееш 
бывае што цяжка 
с-а-п-р-а-ў-д-ы 
 
а шнурок стары 
рвецца 
хай яго чорт 
 
уеё разам 
жарты  
 
а я вецер 



ЗМЕСТ 
 

Зайграў вецер 
Дзеці салаўінага спеву 

Спеў салаўя 
Хвіліна 
Будзе жніво 
А дождж бяжыць 
* * * Гэта было 
* * * Нарадзілася першае жоўтае... 
Разам пойдзем 
Веснавы дождж  
Жыццё і жыць 
Крык 
Вярнуўся  
Чаму вясной? 

А час — суддзя нястомны 
* * * Гонкі на скорасць...  
Адно імгіненне 
* * * Я знаю...  
* * * Я нічога больш...  
* * * Сумую 
* * * На тваім сэрцы...  
* * * Твае позіркі...  
* * * У маміных валасах... 
Адышло  
* * * Пачатак зусім нявінны 
* * * Завялі. кветкі...  

Трызненні 
* * * Хтосьці гаварыў што не трэба 

* * * усё снегам прысыпала 
Помніш  
* * * Шкадуеш мільёнамі  
Вобразы 
* * * Стаю ў цёмным куточку 
Трызненне 
* * * Вечарам...  
Беспаваротлівасць  
* * * Часамі мой бацька 
Вясёлка  
* * * Відаць не ўмею 
Танец 
Гутарка з Нікім ці Засланенне  

